
ᓇᓗᓇᐃᔭᐅᑎᑦ 
 
ᒪᓕᒃᖢᒍ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᖅ (PHA), ᒥᓂᔅᑕ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ (ᒥᓂᔅᑕ) ᐋᖅᑭᒃᓱᐃᖃᑦᑕᕆᐊᖃᖅᐳᖅ ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᒥᒃ ᑕᖅᑭᑦ 
ᐊᕐᕕᓂᓖᑦ ᐃᓗᐊᓂ ᐅᓪᓗᖅᓯᐅᑎᑦ ᐊᕐᕌᒍᖓ ᐃᓱᓕᓚᐅᖅᑎᓪᓗᒍ ᓴᖅᑭᑕᐅᓗᓂᓗ ᐅᓂᒃᑳᓕᐊᖅ ᓯᕗᓪᓕᖅᐹᒥ 
ᒪᓕᒐᓕᐅᕐᕕᖕᒥ ᑲᑎᒪᓕᖅᐸᑕ ᐱᐊᓂᒃᑕᐅᓚᐅᖅᑎᓪᓗᒍ. 
 
ᑖᓐᓇ ᐅᓂᒃᑳᖅ ᐱᕕᖃᖅᑐᖅ ᔭᓄᐊᕆ 1, 2025−ᒥᑦ, ᑎᓯᐱᕆ 31, 2025−ᒧᑦ. ᑖᓐᓇ ᐅᓂᒃᑲᐅᓯᖅ ᐱᑎᑦᑎᕗᖅ 
ᕿᒥᕐᕈᐊᖅᓯᓂᕐᒥᒃ ᐅᓂᒃᑲᐅᓯᐅᔪᓐᓇᖅᑐᓂᒃ ᐱᓕᕆᐊᖑᔪᓂᒃ, ᐋᓐᓂᐊᕆᔭᐅᓕᖅᐸᒃᑐᓂᒃ 
ᓇᒧᙵᕈᓘᔭᖅᐸᒃᑐᓂᒃ, ᑭᒃᑯᑐᐃᓐᓇᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑐᐊᕕᕐᓇᖅᑐᓂᒃ, 
ᖃᐅᔨᓴᖅᓯᓂᕆᔭᐅᔪᓂᒡᓗ ᑲᔪᓯᑎᑕᐅᓯᒪᔪᓂᒃ ᐱᔪᓐᓇᐅᑎᖃᖅᑎᑕᐅᓪᓗᑎᒃ PHA−ᑯᑦ. ᑕᒪᑐᒪᓂ ᐊᕐᕌᒍᒥ 
ᐅᓂᒃᑳᓕᐊᖅ ᓇᓗᓇᐃᖅᓯᕗᖅ ᖃᔅᓯᑲᓪᓚᖕᓂᒃ ᐱᓪᓗᐊᑕᕐᓂᒃ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ 
ᐃᓱᒪᒋᔭᒃᓴᓂᒃ, ᐃᓚᒋᔭᐅᓪᓗᓂ ᐱᑕᖃᐃᓐᓇᕐᓂᖓ ᖁᐱᕐᕆᔾᔪᑕᐅᕙᒃᑐᓂᒃ ᓄᓕᐊᕐᓂᒃᑯᑦ ᐊᐅᒃᑯᓪᓗ 
ᐊᐃᑦᑐᕐᓘᑕᐅᕙᒃᑐᓂᒃ (STBBIs) ᓄᓇᕘᓕᒫᒥ. ᑖᒃᑯᐊ ᖃᐅᔨᔭᐅᔪᑦ ᓇᓗᓇᐃᖅᓯᕗᑦ ᐱᒻᒪᕆᐅᓂᖓᓂᒃ 
ᑲᔪᓰᓐᓇᖅᑐᒥᒃ ᑭᒃᑯᑐᐃᓐᓇᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓇᐅᑦᑎᖅᓱᖅᓯᓂᕐᒥᒃ, 
ᑕᐃᒪᐃᑎᑦᑎᑦᑕᐃᓕᒪᓂᕐᒥᒃ, ᐃᓕᓐᓂᐊᖅᑎᑦᑎᓂᕐᒥᒃ, ᐊᑐᕈᓐᓇᕐᓂᕐᒥᒡᓗ ᖃᐅᔨᓴᖅᓯᓂᕐᒥᒃ 
ᐃᓗᐊᖅᓴᖅᑕᐅᓂᕐᒧᓪᓗ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᐱᐅᓯᒋᐊᖅᑎᑦᑎᔪᒪᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᖃᓄᐃᓕᖓᓕᕐᓂᕆᔭᐅᔪᓂᒃ ᓄᓇᕗᒻᒥᐅᓄᑦ. 
 
ᐅᖁᒪᐃᓐᓂᕐᓂᐊᕐᕕᒃ ᑭᒃᑯᑐᐃᓐᓇᕐᓄᑦ ᐃᓗᓕᖃᖅᑐᖅ ᐊᔾᔨᒌᙱᑦᑐᓂᑦ ᐊᐅᓚᓂᐅᔪᓂᑦ ᐊᒻᒪᓗ ᐃᓂᐅᔪᓂᑦ, 
ᓲᕐᓗ ᐋᓐᓂᐊᖃᖅᑕᐃᓕᒪᓂᕐᒧᑦ ᐱᕚᓪᓕᖅᑎᑦᑎᓂᕐᒥᑦ ᐊᒻᒪᓗ ᐋᓐᓂᐊᖅᑖᖅᑕᐃᓕᒪᑎᑦᑎᓂᕐᒥᑦ, ᐊᓯᖏᓐᓂᓪᓗ. 
ᑖᓐᓇ ᐅᓂᒃᑳᖅ ᑕᑯᒃᓴᐅᑎᑦᑎᕗᖅ ᑲᔪᓰᓐᓇᖅᑐᒥᒃ ᐱᓇᔪᖕᓂᕆᔭᐅᔪᓂᒃ ᐊᒥᓱᓄᑦ ᑭᒃᑯᑐᐃᓐᓇᓄᑦ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔨᓪᓚᕆᖕᓄᑦ, ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᑎᑦᑎᕙᒃᑐᓄᑦ, 
ᓄᓇᓕᖕᓂᓗ ᐱᓕᕆᖃᑎᒋᔭᐅᕙᒃᑐᓄᑦ ᐱᓕᕆᖃᑎᒌᒃᐸᒃᑐᓄᑦ ᓴᐳᔾᔨᓯᒪᔪᒪᓪᓗᑎᒃ ᐅᔾᔨᕐᓇᖅᓯᑎᑦᑎᔪᒪᓪᓗᑎᒡᓗ 
ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ ᐃᓅᑦᑎᐊᕈᓐᓇᕐᓂᖏᓐᓄᓪᓗ ᓄᓇᕗᒻᒥᐅᑦ. 
 

ᐅᖁᒪᐃᓐᓂᕐᓂᐊᕐᒃᕕᖕᒥ ᑐᐊᕕᕐᓇᖅᑐᓕᕆᓂᖅ 
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᖁᔭᖓ ᒪᓕᒃᖢᒍ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᖓᔪᖅᑳᖓ ᓄᓇᕗᒻᒥ 
ᐊᑐᓕᖁᔨᑐᐃᓐᓇᕆᐊᖃᖅᐳᖅ ᒥᓂᔅᑕᒧᑦ ᐋᓐᓂᐊᖅᑐᓕᕆᓂᖅ ᑐᐊᕕᕐᓇᖅᑑᓂᖓᓂᒃ ᓇᓗᓇᐃᖅᓯᖁᔨᓗᓂ 
ᖃᓄᐃᓕᐅᒃᑲᓐᓂᕆᐊᖃᖅᐸᑕ, ᓲᕐᓗ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑎᓕᓯᔾᔪᑎᖏᑦ, ᐱᔭᐅᔭᕆᐊᖃᖅᐳᑦ 
ᓴᐳᔾᔨᔾᔪᑎᒃᓴᓂᒃ ᐃᓄᖕᓄᑦ ᖃᓄᐃᙱᑦᑎᐊᕈᓯᕐᒧᑦ ᐊᒻᒪ ᐱᑦᑕᐃᓕᑎᑦᑎᓂᕐᒧᑦ, ᐋᖅᑭᖃᑎᒌᖕᓂᕐᒧᑦ, 
ᐅᕝᕙᓘᓐᓃᑦ ᒥᒃᖠᒋᐊᖅᑎᑦᑎᓂᕐᒧᑦ ᐊᒃᑐᐃᔾᔪᑕᐅᓲᓂᒃ ᑐᐊᕕᕐᓇᖅᑐᒧᑦ. ᐋᓐᓂᐊᖃᕐᓇᙱᑦᑐᓕᕆᓂᖅ 
ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᓂᒃ ᓇᓗᓇᐃᖅᑕᐅᔪᖃᓚᐅᙱᑦᑐᖅ 2025−ᒥ. 

ᐅᓂᒃᑲᐅᓯᐅᔪᓐᓇᖅᑐᑦ ᖃᓄᐃᓕᓂᐅᔪᑦ ᐊᒻᒪ ᓯᐊᒻᒪᒃᐸᓪᓕᐊᔪᑦ  
 
ᐅᖁᒪᐃᓐᓂᕐᓂᐊᕐᕕᖕᒧᑦ ᐱᖁᔭᖅ ᒪᓕᒃᖢᒍᓕ, ᐅᓂᒃᑲᐅᓯᐅᔭᕆᐊᖃᓲᖑᖕᒪᑕ ᐊᐃᑦᑐᕐᓘᑕᐅᖃᑦᑕᖅᑐᑦ ᐊᒻᒪᓗ 
ᓂᕐᔪᑎᓂᙶᖅᑐᑦ ᐃᓄᖕᓄᑦ ᐊᐃᑦᑐᕐᓘᑕᐅᕙᒃᑐᑦ. ᓯᐊᒻᒪᒃᐸᓪᓕᐊᔪᑦ ᐋᓐᓂᐊᕆᔭᐅᓕᖃᑦᑕᖅᐳᑦ, 
ᐊᐃᑦᑐᕐᓘᑕᐅᒐᔪᒃᑐᑦ ᐋᓐᓂᐊᑦ, ᐊᒃᑐᐊᓂᖃᖅᑐᑦ ᐃᓄᖕᒧᑦ, ᐃᓂᒋᔭᒧᑦ, ᐅᕝᕙᓘᓐᓃᑦ ᐱᕕᒃᓴᒧᑦ, 
ᐱᓕᕆᐊᕆᔭᐅᒐᓇᒃᑐᓄᑦ.  
 
ᑎᑎᕋᖅᓯᒪᔪᑦ 1 ᓇᓗᓇᐃᔭᐃᕗᖅ ᐊᐃᑦᑐᕐᓘᑕᐅᔪᓐᓇᖅᑐᓕᒫᓂᒃ ᐋᓐᓂᐊᕆᔭᐅᓕᕈᓐᓇᖅᑐᓂᒃ 
ᐅᓂᒃᑲᐅᓯᐅᓚᐅᖅᑐᓂᒃ ᓄᓇᕗᒻᒥ 2025−ᒧᑦ. ᑎᑎᕋᖅᓯᒪᔪᑦ ᒪᓕᒃᖢᒋᑦ, ᐅᓂᒃᑳᖅ ᑐᑭᓯᓇᖅᑐᓂᒃ 
ᐊᑐᐃᓐᓇᐅᑎᑦᑎᕗᖅ ᐃᓚᖏᓐᓂᒃ ᐊᐃᑦᑐᕐᓘᑕᐅᔪᓐᓇᖅᑐᓂᒃ ᐊᒻᒪ ᓂᕐᔪᑎᓂᙶᖅᑐᓂᒃ 
ᐋᓐᓂᐊᕆᔭᐅᓚᐅᖅᑐᓂᒃ 2025−ᒥ.  
 

ᑎᑎᕋᖅᓯᒪᔪᑦ 1: ᐊᐃᑦᑑᑕᐅᔪᕕᓃᑦ ᓈᓴᖅᑕᐅᓪᓗᑎᒃ 2025−ᒥ 
ᐊᐃᑦᑐᕐᓘᑕᐅᔪᓐᓇᖅᑐᑦ ᖃᓂᒻᒪᓰᑦ  ᓇᐃᓴᖅᓯᒪᔪᑦ 
ᒃᓚᒦᑎᐊ 1424 
ᓄᕙᒡᔪᐊᕐᓇᖅ A ᐊᒻᒪ B 948 
ᓄᓕᐊᕐᓂᒃᑯᑦ ᖁᐱᕐᕆᓐᓇᖅᑐᑦ ᒑᓄᕆᐊ 551 
ᓄᑕᕋᓛᓄᑦ ᐳᕝᕕᕆᔾᔪᑕᐅᓲᖅ (RSV) 441 
ᖁᐱᕐᕆᓯᒪᓂᖅ ᓴᙱᒃᑎᑉᐸᓪᓕᐊᓲᒥᒃ Syphilis 204 
Methicillin-resistant S. aureus (MRSA) 177 
COVID-191 109 
ᐋᓐᓂᐊᖅ ᒥᕆᐅᓂᖕᓇᖅᑐᖅ ᐊᕿᑦᑐᖅᓱᕐᓇᖅᑐᖅ 73 
ᖁᐃᖅᓱᑰᔨᓐᓇᖅᑐᖅ 63 
ᐆᒻᒪᕆᒃᑐᖅ ᐳᕙᒡᓗᖕᓇᖅ 26 
ᐊᕿᐊᕈᕐᓗᓕᕐᓇᖅᑐᖅ  22 
ᑎᒥᒃᑰᕈᓐᓇᖅᑐᑦ ᐳᕙᒃᑯᑦ ᐃᒻᒪᒃᓯᒪᓂᕐᒥ ᐋᓐᓂᐊᑦ 19 
ᐸᒡᕕᓵᕆᔪᑦ ᑲᑎᙵᔪᑦ ᕿᓕᖅᓯᓇᕐᓗᓕᕐᓇᖅᑐᒧᑦ ᐋᓐᓂᐊᑦ 18 
ᐃᒻᒪᒃᓯᒪᔪᓂᒃ ᐊᐅᐸᓪᓛᓂᖅ (Varicella) 9 
ᐊᕿᑦᑐᖅᓱᖅᑐᑦ ᓈᙳᔪᑦ 9 
ᖁᐱᕐᕈᐊᕐᔪᐃᑦ 7 
ᑎᒥᒃᑰᕈᓐᓇᖅᑐᑦ Haemophilus influenzae ᐋᓐᓂᐊᑦ 6 
C. difficile 5 
ᖃᑕᓚᓐᓂᖅ 5 

 
1 ᓄᕙᒡᔪᐊᕐᓇᖅ-19 ᐃᓚᒋᔭᐅᓯᒪᕗᖅ ᐊᕐᕌᒍ ᐃᓚᐃᓐᓇᖓᓂ ᐊᓂᖅᓵᖅᑐᕐᓂᒃᑯᑦ ᖃᐅᔨᓴᕈᑕᐅᕙᒃᑐᓂ ᐃᓚᒋᔭᐅᓪᓗᓂ ᓄᕙᒡᔪᐊᕐᓇᖅ 
ᐊᒻᒪ ᐳᕝᕕᕆᓐᓇᖅᑐᖅ ᑕᐃᒪᙵᑦ ᓄᕙᒡᔪᐊᕐᓇᖅ-19 ᐋᓐᓂᐊᕕᒡᔪᐊᕐᓇᖅ ᐃᓱᓕᓚᐅᖅᑎᓪᓗᒍ. 

ᑎᖑᒡᓗᖕᓇᖅ - ᓇᓗᔭᐅᔪᖅ 5 
ᑎᖑᒡᓗᖕᓇᖅ - ᐊᐃᑦᑐᕐᓘᑕᐅᔪᓐᓇᖅᑐᒥᒃ 5 
Cyclospora <5 
ᐃᒪᑦᑎᐊᕙᐅᙱᑦᑐᒥᒃ ᓂᐅᖅᓯᓂᑰᓂᕐᒧᑦ ᐊᕿᑦᑐᖅᓱᑯᑖᖕᓇᖅᑐᖅ <5 
ᕿᓕᖅᓯᓇᕐᓗᓕᕐᓇᖅᑐᖅ <5 
Guillain-Barre Syndrome <5 
ᑎᖑᒡᓗᖕᓇᖅ A <5 
ᑎᖑᒡᓗᖕᓇᖅ B <5 
ᑎᖑᒡᓗᖕᓂᖅ <5 
ᑎᖑᒡᓗᖕᓇᖅ - ᐊᐃᑦᑐᕐᓘᑕᐅᔪᓐᓇᖅᑐᒥᒃ <5 
ᑎᖑᒡᓗᖕᓇᖅ - ᓇᓗᔭᐅᔪᖅ <5 
ᐊᓴᐱᒃᓴᖃᖅᑐᖅ/ᐊᓴᐱ <5 
ᕿᓕᖅᓯᓇᖏᑦ ᐳᕕᑦᑐᑦ <5 
ᕿᓕᖅᓯᓇᕐᓗᓕᕐᓇᖅᑐᖅ <5 
ᓯᖁᓪᓗᕐᓗᓐᓂᖅ <5 
ᖁᒪᐃᑦ ᓯᐊᒻᒪᒃᐸᓪᓕᐊᔪᑦ  <5 
Vancomycin-Resistant Enterococci (VRE) <5 
Yersiniosis <5 
*ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᒃᑯᑦᑎᕙᙱᑦᑐᑦ ᐱᓕᕆᐊᓄᑦ ᓇᐃᓴᐃᔾᔪᑎᓂᒃ ᑐᖔᓂ 5 ᐱᓪᓗᒍ ᑐᓴᖅᑕᐅᔭᕆᐊᖃᙱᑦᑐᓄᑦ 
ᐱᔾᔪᑎᓄᑦ a < ᐃᓚᐅᑎᔪᖅ ᑖᒃᑯᓄᖓ ᑲᑎᖦᖢᒋᑦ. ᓈᓴᖅᑕᐅᓯᒪᔪᑦ ᖃᔅᓰᓐᓇᐅᓂᖅᓴᐅᑐᐃᓐᓇᕆᐊᓖᑦ 
ᖃᐅᔨᓴᖅᑕᐅᕙᓪᓕᐊᖏᓐᓇᕐᒪᑕ ᐃᓚᖏᓐᓄᑦ ᐋᓐᓂᐊᓕᖅᓯᒪᔪᓄᑦ ᐅᓂᒃᑳᓕᐊᓅᖅᑕᐅᖃᑦᑕᙱᑦᑐᑦ. 

 
ᐳᕙᒡᓗᖕᓇᖅ (TB) 
 

ᑎᑎᕋᖅᓯᒪᔪᑦ 2: ᖃᐅᔨᔭᐅᓯᒪᔪᑦ ᐳᕙᒡᓗᒃᑐᑦ ᓄᓇᕗᒻᒥ ᐊᕐᕌᒍᑎᒍᑦ * 
ᐅᑭᐅᖅ 2015 2016 2017 2018 2019 2020 2021 2022 2023 2024 2025 

ᖃᔅᓯᐅᓂᖏᑦ 
ᑲᑎᖦᖢᒋᑦ 
ᑲᒪᒋᔭᐅᔪᑦ 

44 54 101 57 54 34 77 53 67 36 26 

*ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓄᓇᓕᖕᓂ ᐳᕙᒡᓗᒃᑐᓂᒃ ᓴᖅᑭᑦᑎᓲᖑᙱᑦᑐᑦ ᖃᓂᒪᓐᓇᐅᑉ ᓯᓚᑖᓂ, ᓇᓗᓇᐃᖅᓯᙱᖦᖢᑎᒃ 
ᐊᒻᒪ ᑕᓗᕈᒃᑯᑎᔾᔪᑕᐅᔪᓐᓇᕐᒪᑕ ᐃᓄᖕᓄᑦ ᐊᒻᒪ ᑲᑎᙵᔪᓄᑦ.  

 
ᑎᓯᐱᕆ 31, 2025−ᒥ ᐱᒋᐊᖅᖢᓂ, ᒫᓐᓇ ᐱᖓᓱᓂᒃ ᐳᕙᒡᓗᐃᓐᓇᖅᑐᓂᒃ ᐊᐃᑦᑐᕐᓗᐃᔪᖃᑲᑕᐃᓐᓇᖅᐳᖅ: 

• ᐳᕙᒡᓗᖕᓇᖅᑐᖅ ᓯᐊᒻᒪᒃᐸᓪᓕᐊᓂᖓᓂᒃ ᓇᓗᓇᐃᖅᑕᐅᓚᐅᖅᐳᖅ ᓇᐅᔮᓂ ᒪᐃ 16, 2023−ᒥ. 
ᒫᓐᓇᐅᔪᖅ, ᐳᕙᒡᓗᒃᑐᒥᒃ ᐊᐃᑦᑐᕐᓗᐃᔪᖃᐃᓐᓇᙱᑦᑐᖅ ᓄᓇᓕᖕᓂ, ᑭᖑᓪᓕᖅᐹᒥᒡᓗ 
ᖃᐅᔨᔭᐅᔪᖃᓚᐅᖅᖢᓂ ᔭᓄᐊᕆ 2025−ᒥ. 

• ᐳᕙᒡᓗᖕᓇᖅᑐᖅ ᓯᐊᒻᒪᒃᐸᓪᓕᐊᓂᖓᓂᒃ ᓇᓗᓇᐃᖅᑕᐅᓚᐅᖅᐳᖅ ᐊᕐᕕᐊᓂ ᕕᕗᐊᕆ 11, 2025−ᒥ.  

o ᑲᒪᒋᔭᐅᔪᒥᒃ ᓄᓇᓕᖕᓂ ᖃᐅᔨᓴᖅᓯᓂᕐᒧᑦ ᐱᓕᕆᔾᔪᓯᖅ ᐊᑐᖅᑕᐅᕙᒃᑐᖅ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᑦ ᐱᒋᐊᕐᕕᖃᖅᖢᑎᒃ ᖁᐋᖅᓵᕐᓇᖅᑐᒦᑦᑐᓂᒃ 
ᐊᒃᑐᖅᓯᓯᒪᓚᐅᖅᑐᓂᒃ. ᐱᓕᕆᐊᖑᕙᓪᓕᐊᔪᒪᔪᖅ ᐱᒋᐊᓚᐅᖅᐳᖅ ᕕᕗᐊᕆ 2025−ᒥ. 

o ᑲᔪᓰᓐᓇᖅᑐᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐅᔾᔨᕐᓇᖅᓯᑎᑦᑎᓂᕐᒥᒃ ᓄᓇᓕᖕᓂᓗ 
ᐃᓚᐅᑎᑦᑎᓂᕐᒥᒃ ᐃᑲᔪᖅᑐᐃᔪᒪᓪᓗᑎᒃ ᐊᖏᒡᓕᒋᐊᖅᑎᑦᑎᔪᒪᓂᕐᒧᑦ ᐳᕙᒡᓗᖕᓇᒧᑦ 
ᐅᔾᔨᕆᔭᐅᓕᖅᑎᑦᑎᓂᕐᒥᒃ ᖃᐅᔨᓴᖅᓯᓂᕐᒧᓪᓗ ᐱᓕᕆᐊᖑᕙᒃᐳᖅ ᓈᓚᐅᑎᒃᑯᑦ 
ᐅᖃᓪᓚᖕᓂᒃᑯᑦ, Facebook-ᑯᑦ ᓴᖅᑭᑎᑕᐅᕙᒃᑐᑎᒍᑦ, ᐃᓂᒋᔭᒥᓂᒡᓗ ᑕᕝᕙᓂ ᓂᐅᕕᕐᕕᖕᒥ. 

• ᔪᓚᐃ 2, 2025−ᒥ, ᐳᕙᒡᓗᖕᓇᒥ ᐊᐃᑦᑐᕐᓗᐃᑲᑕᓚᐅᖅᑐᑦ ᐸᓐᓂᖅᑑᒥ ᒥᑦᑎᒪᑕᓕᖕᒥᓗ 
ᐊᓂᒍᕐᓂᕋᖅᑕᐅᓚᐅᖅᐳᑦ.  

 
ᐅᖁᒪᐃᓐᓂᕐᓂᐊᕐᕕᖕᒥ ᐃᖅᑲᓇᐃᔭᖅᑎᑕᖃᖅᐳᖅ ᓄᓇᓕᓕᒫᓂ ᓇᓗᓇᐃᖅᑕᐅᓯᒪᔪᓂᒃ 
ᐊᐃᑦᑐᕐᓗᐃᖃᑦᑕᐅᑎᔪᓂᒃ ᐱᓕᕆᐊᖃᓪᓚᕆᒍᒪᓪᓗᑎᒃ ᐳᕙᒡᓗᒃᑐᖃᕐᒪᖔᑦ ᖃᐅᔨᒋᐊᒃᑲᓐᓂᖅᐸᒡᓗᑎᒃ, 
ᐃᓚᒋᔭᐅᓪᓗᓂ ᖃᐅᔨᓴᖅᓯᓂᖅ ᐃᓄᖕᓂᒃ ᖃᐅᔨᔾᔪᑕᐅᔪᓐᓇᖅᑐᓂᒃ ᐳᕙᒡᓗᖕᓂᕐᒧᑦ, ᐄᔭᒐᕐᓂᒃ 
ᐊᐅᓚᑦᑎᕙᖕᓂᕐᒥᒃ ᐳᕙᒡᓗᖕᓇᖅᑐᒥᒡᓗ ᖃᐅᔨᓴᖅᓯᓂᕐᒥᒃ ᐃᓄᖕᓂᒃ ᐊᒃᑐᖅᓯᓯᒪᔪᓂᒃ ᐃᓄᖕᒥᒃ ᐆᒻᒪᕆᒃᑐᒥᒃ 
ᐳᕙᒡᓗᒃᑐᒥᒃ. ᐱᓕᕆᖃᑎᒌᑦ ᐅᑯᐊᖑᕗᑦ ᑕᐅᑐᒃᑕᐅᑲᐅᑎᒋᔪᓂᒃ ᒪᒥᓴᐃᔩᑦ (DOT) ᐃᖅᑲᓇᐃᔭᖅᑎᑦ, 
ᐃᓗᐊᖅᓴᐃᔨᑦ, ᐊᒻᒪ ᑐᐊᕕᕐᓇᖅᑐᓕᕆᔨᑦ. 
 
ᑕᒪᕐᒥᑲᓴᑦᑎᐊᖅ ᐳᕙᒡᓗᒍᑎᖃᖅᑐᑦ ᓄᓇᕗᒻᒥ ᐳᕙᖕᒥᒎᖅᑐᐃᓐᓇᐅᔪᑦ (ᑕᖃ ᐳᕙᖕᒨᖓᔪᖅ). ᐳᕙᒡᓗᒃᑐᑦ 
ᐅᓄᕐᓂᖏᑦ ᓄᓇᕗᒻᒥ ᐊᒃᑐᖅᑕᐅᓲᖑᕗᑦ ᐊᔾᔨᒌᙱᑦᑐᓄᑦ ᐃᓄᖕᓄᑦ ᐱᔾᔪᑕᐅᓲᓄᑦ ᖃᓄᐃᙱᑦᑎᐊᕈᓯᕐᒧᑦ 
ᐊᒻᒪ ᐃᓅᖃᑎᒌᓄᑦ ᒪᑭᑕᓇᓱᐊᕐᓂᕐᒧᓪᓗ ᐱᔾᔪᑕᐅᓲᓄᑦ ᓲᕐᓗ: 

• ᐃᒡᓗᒥᐅᖃᑎᒌᑦ ᐃᓄᒋᐊᓗᐊᖅᑐᑦ 
• ᐃᓄᒋᐊᖕᓂᖏᑦᑕ ᖃᓄᐃᓕᕙᓪᓕᐊᓂᖏᑦ (ᒪᒃᑯᒃᑐᑦ ᐃᓄᒋᐊᖕᓂᖏᑦ), ᓂᕆᑦᑎᐊᖃᑦᑕᙱᑦᑐᑦ, ᐊᒻᒪ 

ᓱᐴᖅᑐᖃᑦᑕᖅᑐᑦ ᐅᓄᓗᐊᖅᑐᑦ. 
• ᐅᑭᐅᖅᑕᕐᓂᖓᓄᑦ ᓂᒡᓚᓱᒃᐸᒃᑎᓪᓗᒍ ᐃᓄᐃᑦ ᐃᓯᖅᓯᒪᖃᑦᑕᕐᓂᖅᓴᐅᖕᒪᑕ, ᑕᐃᒫᒡᓗ ᐃᒻᒪᖄ 

ᐊᐃᑦᑐᕐᓘᑎᓂᖅᓴᐅᔾᔪᑎᒋᕙᒃᐸᐅᒃ. 
 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᓗᒍ ᒫᔾᔨ 2026 ᐊᕐᕌᒎᒃ ᒪᕐᕉᒃ ᐊᓂᒍᕌᖓᑕ 
ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᐅᑉ ᐅᓂᒃᑳᖓ, ᑲᒪᒋᔭᖃᓪᓗᐊᑕᖅᖢᓂ ᐳᕙᒡᓗᖕᓇᒥᒃ ᓄᓇᕗᒻᒥ. 
 
ᖁᐱᕐᕆᓯᒪᓂᖅ ᓴᙱᒃᑎᑉᐸᓪᓕᐊᓲᒥᒃ Syphilis  
ᖁᐱᕐᕆᓯᒪᓂᖅ ᓴᙱᒃᑎᑉᐸᓪᓕᐊᓲᒥᒃ ᓄᓇᕗᒻᒥ ᑲᔪᓰᓐᓇᖅᐳᖅ 2011−ᖑᓚᐅᖅᑎᓪᓗᒍ. 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐅᔾᔨᖅᓱᐃᓐᓇᖃᑦᑕᖅᑐᑦ ᖁᕝᕙᖅᐸᓪᓕᐊᙱᒃᑲᓗᐊᕐᒪᖔᑕ ᖁᐱᕐᕆᑕᐅᓯᒪᔪᑦ 
ᐊᒻᒪᓗ ᐃᓄᓕᒫᓂᒃ ᖃᐅᔨᒪᑎᑦᑎᓇᓱᐊᖅᐸᒃᖢᑎᒃ ᐊᐃᑦᑐᕐᓗᐃᑦᑕᐃᓕᒪᓂᕐᒥᒃ ᖁᐱᕐᕆᑐᐃᓐᓇᕆᐊᓖᑦ 
ᐊᑦᑎᒃᑑᑎᓐᓇᓱᐊᖅᖢᒋᑦ.   

ᓄᑖᑦ ᐋᓐᓂᐊᓕᕈᑕᐅᓲᑦ ᖁᐱᕐᕆᓯᒪᓂᖅ ᓴᙱᒃᑎᑉᐸᓪᓕᐊᓲᒥᒃ ᐅᓄᕈᓐᓃᖅᐹᓪᓕᖅᓯᒪᖅᑰᔨᑎᓪᓗᒋᑦ 2020-
2022−ᒥ, ᑕᒪᓐᓇ ᐃᓱᒪᒋᔭᐅᔭᕆᐊᖃᖅᐳᖅ ᓄᕙᒡᔪᐊᕐᓇᖅ-19 ᓄᓇᕐᔪᐊᕐᒥ ᖃᓂᒻᒪᒍᑕᐅᕙᓪᓕᐊᔪᖅ 
ᐱᔾᔪᑎᒋᓪᓗᒍ, ᐃᓚᓕᐅᔾᔭᐅᓪᓗᑎᒃ ᐊᐅᓪᓚᖅᐸᒃᑐᑦ ᐊᒻᒪ ᑲᑎᖅᓱᐃᔪᑦ ᑭᒡᓕᖃᖅᑎᑕᐅᔪᑦ, 
ᐊᓯᔾᔨᑐᐃᓐᓇᕆᐊᖃᖅᑐᓪᓗ ᐋᓐᓂᐊᕕᖕᒥ ᑲᒪᒋᔭᐅᕙᒃᑐᑦ ᓄᕙᒡᔪᐊᕐᓇᖅ-19−ᑕᖃᖅᑎᓪᓗᒍ. ᑭᓯᐊᓂ, 
ᑕᐃᒪᙵᓂ, ᖁᐱᕐᕆᓯᒪᓂᖅ ᐅᓄᖅᓯᕚᓪᓕᓚᐅᖅᐳᖅ ᓄᕙᒡᔪᐊᕐᓇᒥ 2025−ᒧᑦ ᑎᑭᖦᖢᒍ. ᑕᑯᓗᒍ 
ᓇᓗᓇᐃᔭᐅᑎ 3 ᐊᑖᓂᑦ ᑐᑭᓯᒋᐊᒃᑲᓂᕈᒪᒍᕕᑦ.  
 

ᑎᑎᖅᓯᒪᔪᖅ 3: ᖁᐱᕐᕆᑦᑐᕕᓃᑦ ᑯᔭᒃᑕᐅᓂᒃᑯᑦ ᐊᕕᒃᑐᖅᓯᒪᔪᓂ ᓇᐃᓴᖅᑕᐅᓯᒪᔪᑦ 2012−ᒥ 2025−ᒧᑦ 
ᐅᑭᐅᖅ ᕿᑭᖅᑖᓗᖕᒥ ᕿᑎᕐᒥᐅᑦ ᑭᕙᓪᓕᖅ ᑲᑎᓪᓗᒋᑦ 
2012 30 <5* <5* <40 
2013 59 <5* <5* <69 
2014 93 0 <5* <98 
2015 37 8 23 68 
2016 23 10 88 121 
2017 16 6 87 109 
2018 34 0 76 110 
2019 63 0 45 108 
2020 26 <5* 27 <58 
2021 41 <5* 10 <56 
2022 48 <5* 11 <64 
2023 91 13 14 118 
2024 123 13 36 172 
2025 135 60 9 204 

 
ᖃᔅᓯᑲᓪᓚᖕᓂᒃ ᐱᓕᕆᐊᖑᕙᓪᓕᐊᔪᒪᔪᓂᒃ ᐱᓕᕆᔪᖃᖅᐸᓪᓕᐊᕗᖅ ᐃᑲᔪᕈᒪᓪᓗᑎᒃ 
ᓯᐊᒻᒪᒃᑎᒃᑲᓐᓂᖅᑎᑦᑎᑦᑕᐃᓕᒪᔪᒪᓪᓗᑎᒃ ᓯᕕᓕᔅᒥᒃ ᐊᐅᓚᑦᑎᕝᕕᖃᕈᒪᓂᕐᒧᓪᓗ ᓯᐊᒻᒪᒃᐸᓪᓕᐊᔪᒥᒃ, ᐅᑯᐊ 
ᐃᓚᒋᔭᐅᓪᓗᑎᒃ:  

• ᐊᑐᓕᖅᑎᑦᑎᓂᖅ ᖃᐅᔨᒋᐊᒃᑲᓐᓂᕐᓂᕐᒥᒃ ᑕᒪᐃᓐᓂᑦᑎᐊᖅ ᐱᔾᔪᑕᐅᔪᓂᒃ ᒥᒃᖠᒋᐊᖅᑎᑦᑎᔪᒪᓂᕐᒧᑦ 
ᐊᐃᑦᑐᕐᓗᐃᕙᓪᓕᐊᓂᕐᒥᒃ. 

• ᐃᖢᐊᖅᓴᐃᔩᑦ ᐊᓯᖏᓪᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔨᒋᔭᐅᕙᒃᑐᑦ ᒪᓂᒪᑎᑦᑎᕙᒃᐳᑦ 
ᖃᖓᙳᕌᖓᑦ ᐊᐅᖏᖅᑕᐅᓂᕐᒧᑦ ᖃᐅᔨᓴᖅᓯᓂᕐᒥᒃ ᓯᐱᓕᔅᒥᒃ ᑕᒪᐃᓐᓂᑦᑎᐊᖅ ᓄᓕᐊᕐᓂᒃᑯᑦ 
ᖃᓄᐃᙱᑦᑎᐊᕈᓐᓇᕐᓂᕐᒧᑦ ᑕᑯᔭᖅᑐᖅᑕᐅᔪᖃᓕᕌᖓᑦ. 

• ᑲᒪᒋᔭᐅᕝᕕᖕᒥ ᐊᓴᐱᒧᑦ/ᖁᐱᕐᕆᓯᒪᓂᕐᒧᑦ ᖁᐱᕐᕆᓯᒪᓂᖅ (syphilis) ᖃᐅᔨᓴᖅᑕᐅᓂᖅ 
ᐊᑐᐃᓐᓇᐅᔪᖅ ᐃᓚᖏᓐᓂ ᓄᓇᓕᖕᓂ ᐱᐅᓯᒋᐊᖅᑎᑦᑎᔪᒪᓪᓗᓂ ᐊᑐᕈᓐᓇᕐᓂᕐᒥᒃ ᖃᐅᔨᓴᖅᑕᐅᓂᕐᒥᒃ 
ᕿᓚᒻᒥᐅᓂᖅᓴᕐᓗ ᐃᓅᓕᓴᖅᑕᐅᓂᕐᒧᑦ. ᖃᐅᔨᓴᕈᑎᑦ ᐊᑐᐃᓐᓇᐅᓕᓲᑦ 15 ᒥᓂᑦᓯᓂᑦ, 
ᐱᓇᓱᐊᕈᓰᖕᓄᑦ ᒪᕐᕉᖕᓄᑦ ᐅᑕᖅᑭᔭᕆᐊᖃᙱᖦᖢᑎᒃ ᖃᐅᔨᓴᕐᕕᖕᒥ ᖃᐅᔨᓴᖅᑕᐅᔪᓂᑦ. 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᖃᐅᔨᓇᓱᒃᐳᑦ ᐊᑐᖅᑕᐅᖔᕈᓐᓇᖅᑐᓂᒃ ᐊᖏᒡᓕᒋᐊᖅᑎᑦᑎᔪᒪᓪᓗᑎᒃ 
ᖃᐅᔨᓴᖅᓯᓂᕐᒥᒃ ᐊᓯᖏᓐᓂ ᓄᓇᓕᖕᓂ. 

• ᖁᐱᕐᕆᓯᒪᓂᕐᒧᑦ ᖁᐱᕐᕆᑦᑕᐃᓕᒪᓂᕐᒧᑦ ᐱᓕᕆᐊᖑᔪᖅ, ᑲᒪᒋᔭᐅᓪᓗᑎᒃ ᖁᐱᕐᕆᓯᒪᓂᖅ 
ᓴᙱᒃᑎᑉᐸᓪᓕᐊᓲᒥᒃ, ᐱᒋᐊᖅᑎᑕᐅᓚᐅᖅᐳᖅ ᐅᑭᐊᒃᓵᒃᑯᑦ 2025−ᒥ ᐃᓚᖃᓚᐅᖅᖢᓂᓗ 
ᑐᓂᐅᖅᑲᐃᓂᕐᒥᒃ ᐅᖃᓕᒫᒐᕋᓛᓂᒃ ᐊᖏᕐᕋᕆᔭᐅᔪᓄᑦ, ᐊᒻᒪᓗᑦᑕᐅᖅ ᑕᓚᕖᓴᒃᑯᑦ ᓈᓚᐅᑎᒃᑯᓪᓗ 
ᒪᓂᓴᐅᑎᓂᒃ.  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᓇᑕᓕᒫᒥᑦ ᐱᖃᑕᐅᖃᑦᑕᖅᑐᑦ ᓯᕕᓕᔅ ᓯᐊᒻᒪᒃᓯᒪᓂᖓ 
ᖃᐅᔨᓴᖅᑕᐅᓂᖓᓄᑦ ᑲᒪᔨᐅᔪᑦ ᑲᑎᒪᔨᕋᓛᓄᑦ (SOICC) ᐱᑖᕐᓂᐊᕐᒪᑕ ᐊᒻᒪᓗ ᑲᑐᔾᔨᓗᑎᑦ 
ᐱᐅᓛᒃᑯᑦ ᐊᑐᕈᓐᓇᖅᑐᓂᑦ ᖃᓄᐃᓕᐅᕆᐊᕈᑎᖃᕐᓂᕐᒧᑦ ᑕᒪᔅᓱᒧᖓ ᖃᓄᐃᔾᔪᑕᐅᔪᒧᑦ. 

 

ᐊᕙᑎᒥᒡᓗ ᖃᓄᐃᙱᑦᑎᐊᖅᑎᑦᑎᔪᓐᓇᕐᓂᕐᒧᑦ ᐱᓕᕆᐊᒃᓴᑦ 
 
ᐊᕙᑎᓕᕆᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᐊᖑᕙᒃᑐᖅ ᐋᖅᑭᒃᓱᖅᑕᐅᓯᒪᕗᖅ 
ᓴᐳᔾᔨᓯᒪᔾᔪᑕᐅᔪᒪᓪᓗᓂ ᑭᒃᑯᑐᐃᓐᓇᓂᒃ ᑭᐅᓯᔪᒪᓪᓗᑎᒃ ᐃᓱᒪᒋᔭᒃᓴᓂᒃ ᓲᕐᓗ ᓂᕿᓂᒃ 
ᖁᐊᖅᓵᕐᓇᖅᑕᐃᓕᒪᓂᕐᒥᒃ, ᐃᒪᕐᒥᒃ ᐃᒥᐅᑉ ᐱᐅᓂᖓᓂᒃ, ᖁᐱᕐᕈᓂᒃ ᐊᐅᓚᑦᑎᕝᕕᖃᖅᐸᖕᓂᕐᒥᒃ, 
ᓱᕈᖅᑎᕆᕙᒃᑐᓂᒃ ᐋᓐᓂᐊᕆᔭᐅᓕᖅᐸᒃᑐᓂᒡᓗ ᓂᕐᔪᑎᓂ ᐊᒃᑐᖅᓯᔪᓐᓇᖅᑐᓂᒃ ᐃᓄᖕᓂᒃ ᓲᕐᓗ 
ᐱᖦᖤᙱᓴᕐᓂᕐᒥᒃ. ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ ᐱᓕᕆᐊᖑᕙᒃᑐᑦ ᑲᔪᓯᑎᑕᐅᕙᒃᐳᑦ 
ᓇᓗᓇᐃᒃᑯᑕᖃᖅᑐᓄᑦ ᐊᕙᑎᓕᕆᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔨᓂᑦ ᑕᒪᐃᓐᓂ 
ᐊᕕᒃᓯᒪᓂᕆᔭᐅᔪᓂ. ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ ᐱᓕᕆᔨᑦ ᐱᔪᓐᓇᕐᓂᖃᖅᐳᑦ 
ᐊᑐᓕᖅᑎᑦᑎᔪᓐᓇᖅᖢᑎᒃ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᖅ ᐊᒻᒪᓗ ᒪᓕᒐᕋᓛᑦ, 
ᐃᓚᖃᕐᓗᓂ ᑎᐹᖕᒧᑦ ᓯᒡᒐᓕᐊᖅᑐᕐᓂᕐᒧᓪᓗ ᐱᖁᔭᖅ. ᖃᐅᔨᓴᖃᑦᑕᖅᑐᑦ ᒪᓕᑦᑎᐊᕋᓗᐊᕐᒪᖔᑕ.  
 
ᐊᒥᓲᓂᖅᓴᑦ ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ ᐱᓕᕆᔨᑦ ᐱᓕᕆᐊᕆᔭᖏᑦ ᑕᐅᑐᒐᖃᓪᓗᐊᑕᖅᐳᑦ:  

• ᓂᕿᓄᑦ ᐊᑦᑕᕐᓇᖅᑕᐃᓕᒪᓂᖅ. 
• ᐃᒥᑐᐃᓐᓇᐅᑉ ᐱᐅᓂᖓ ᐊᒻᒪ ᐃᒪᐅᑉ ᖃᓄᐃᑦᑑᓂᖓ. 
• ᖃᐅᔨᓴᖅᑕᐅᓂᖏᑦ ᐅᐸᒐᐃᑦ ᓲᕐᓗ ᐃᓕᓐᓂᐊᕐᕖᑦ, ᐸᐃᕆᕖᑦ, ᐱᙳᐊᕐᕖᑦ ᐊᒻᒪ ᐳᐃᔾᔪᕌᕐᕖᑦ ᐊᒻᒪ 

ᓂᕆᔭᖅᑐᕐᕖᑦ. 
• ᐱᖦᖤᙱᓴᖅᑕᐃᓕᒪᓂᖅ. 
• ᓂᖀᑦ ᐃᒪᒃᑯᓪᓗ ᐊᐃᑦᑐᕐᓘᑕᐅᔪᓐᓇᖅᑐᑦ ᐋᓐᓂᐊᑦ ᖃᐅᔨᓴᖅᑕᐅᓂᖏᑦ. 
• ᑕᕝᕚᑭᓂᒃ ᓂᐅᕐᕈᑎᖃᖅᐸᒃᑐᓄᑦ ᖃᐅᔨᓴᕐᓂᕆᔭᐅᔪᑦ. 

 
ᐅᖃᐅᓯᐅᔪᓐᓇᖅᑐᑦ ᓂᕐᔪᑎᓂᙶᖅᑐᓂᒃ ᐋᓐᓂᐊᑦ ᓂᕐᔪᑎᓂ 
ᓂᕐᔪᑎᓂᙶᖅᑐᑦ ᐋᓐᓂᐊᑦ ᐊᐃᑦᑐᕐᓘᑕᐅᔪᓐᓇᕐᒪᑕ ᓂᕐᔪᑎᓂ ᐃᓄᖕᓄᑦ. ᑖᒃᑯᐊ ᐃᓚᖃᖅᐳᑦ 
ᓂᕿᓂᙶᖅᑐᓂᒃ ᐋᓐᓂᐊᕆᔭᐅᓕᓲᓂᒃ ᐊᐃᑦᑐᕐᓗᒍᑕᐅᕙᒃᖢᑎᒃ ᓂᕿᓕᕆᓪᓗᑎᒃ ᐅᕝᕙᓘᓐᓃᑦ ᓂᕆᓪᓗᑎᒃ 
ᓂᕿᒥᒃ ᐊᐃᑦᑐᕐᓗᒃᑕᐅᓯᒪᔪᒥᒃ ᓂᕐᔪᑎᒥᒃ, ᐊᓯᖏᓐᓂᒡᓗ ᐋᓐᓂᐊᓂᒃ ᓲᕐᓗ ᓄᕙᒡᔪᐊᕐᓇᒧᑦ ᐊᒻᒪ 
ᐱᖦᖤᙱᓴᖅᑐᒧᑦ ᐊᐃᑦᑐᕐᓗᒍᑕᐅᔪᓐᓇᖅᑐᑦ ᐊᒃᑐᖅᓯᓂᒃᑯᑦ.  



 

ᒪᒃᐱᖅᑐᒐᖅ 7 ᐅᕙᙵᑦ 12 

ᐱᖦᖤᙱᓴᖅᑐᖅ 
ᑕᓪᓕᒪᐅᓚᐅᖅᐳᑦ ᓇᓗᓇᐃᖅᑕᐅᔪᑦ ᐱᖦᖤᙱᓴᖅᑐᑦ ᓂᕐᔪᑎᑦ 2025−ᒥ. ᒪᕐᕉᒃ ᕿᒻᒦᒃ, ᒪᕐᕉᒃ ᑎᕆᒐᓂᐊᒃ ᐊᒻᒪ 
ᐊᑕᐅᓯᖅ ᑐᒃᑐ ᓇᓗᓇᐃᖅᑕᐅᓚᐅᖅᐳᑦ ᓄᓇᕘᓕᒫᒥ.  
 
ᖁᐱᕐᕉᑉ ᖁᐱᕐᕆᓂᖓ 
ᖁᐱᕐᕈᐃᑦ ᐆᒪᔫᖃᑎᒥᓂᒃ ᓇᓂᔭᐅᔪᓐᓇᖅᐳᑦ, ᐋᓐᓂᐊᖅ ᐊᐃᑦᑐᕐᓗᒍᑕᐅᔪᓐᓇᖅᖢᓂᓗ ᐃᓄᖕᓄᑦ ᓂᕆᔪᓄᑦ 
ᑖᔅᓱᒥᖓ ᒥᑭᒐᕐᒥᒃ ᓂᕿᒥᒃ. ᖃᐅᔨᓴᖅᑕᐅᖃᑦᑕᖅᑐᑦ ᓂᖀᑦ ᖃᐅᔨᓴᒐᒃᓴᑦ (ᐊᐃᕖᑦ, ᓇᓄᐃᑦ, ᕿᓚᓗᒐᐃᑦ) 
ᐃᖃᓗᖕᓂ ᐱᓕᕆᐊᖑᓲᖑᕗᑦ ᓄᓇᕗᒻᒥ ᖃᐅᔨᓴᖅᑐᓕᕆᔨᒃᑯᓐᓂ ᑲᑐᔾᔨᖃᑎᒌᒍᑕᐅᓪᓗᓂ ᓄᓇᕗᒻᒥ 
ᖃᐅᔨᓴᖅᑐᓕᕆᔨᒃᑯᓐᓂ, ᓄᓇᕗᑦ ᑐᙵᕕᒃᑯᓐᓂ ᐊᒻᒪ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ. 
 
2025−ᒥ, ᐃᓚᖓᑦ 58−ᖑᑎᓪᓗᒋᑦ ᐊᐃᕖᑦ ᖃᐅᔨᓴᖅᑕᐅᔪᑦ ᐱᖃᕐᓂᕋᖅᑕᐅᓚᐅᖅᐳᑦ ᑕᓪᓕᒪᓪᓗ 
11−ᖑᑎᓪᓗᒋᑦ ᓇᓄᐃᑦ ᖃᐅᔨᓴᖅᑕᐅᔪᑦ ᐱᖃᕐᓂᕋᖅᑕᐅᓪᓗᑎᒃ  
 
ᑎᖕᒥᐊᓄ ᖃᓂᒪᒋᔭᐅᔪᑦ 
ᑲᓇᑕᐅᑉ ᒐᕙᒪᒃᑯᖏᑦ ᑎᑎᕋᖃᑦᑕᖅᐳᑦ ᐋᓐᓂᐊᕐᔪᐊᖅᑐᖃᕐᔪᐊᖅᑎᓪᓗᒍ ᓂᕐᔪᑎᓂ, ᓂᕐᔪᑎᓂᙶᖅᑐᓂ 
ᓇᑭᙶᕈᓘᔭᖅᑐᓂ ᑲᓇᑕᒥᑦ, ᐱᖃᑕᐅᕗᑦ ᓄᓇᕗᑦ. ᐊᑕᐅᓯᖅ ᓇᓗᓇᐃᖅᑕᐅᓚᐅᖅᐳᖅ ᐊᒻᒪ ᒪᕐᕉᒃ 
ᑲᖐᒋᔭᐅᔫᒃ ᑎᖕᒥᐊᓂᒃ ᐋᓐᓂᐊᖅᑖᕋᓱᒋᔭᐅᓪᓗᑎᒃ ᖃᐅᔨᔭᐅᓚᐅᖅᐳᑦ ᓄᓇᕗᒻᒥ 2025−ᒥ. 
 
ᐃᒡᓗᕐᔪᐊᒥᑦ ᖃᐅᔨᓴᖕᓃᑦ  
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓇᓱᐊᒻᒪᕆᒻᒪᑕ ᓴᐳᒻᒥᓂᕐᒥᑦ ᐊᒻᒪᓗ ᐅᔾᔨᕆᔭᐅᒋᐊᖅᑎᑦᑎᓂᕐᒥᑦ 
ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐃᓕᓐᓂᐊᖅᑎᑦᑎᓂᒃᑯᑦ, ᖃᐅᔨᓴᖅᐸᓪᓕᐊᖏᓐᓇᓂᒃᑯᑦ ᐃᓪᓗᓂᑦ, 
ᐊᕙᑎᒥ ᐅᓗᕆᐊᓇᖅᑐᓂᑦ ᓱᕈᕐᓇᖅᑐᓂᓪᓗ ᖃᐅᔨᓴᖅᐸᓪᓕᐊᖏᓐᓇᕐᓂᒃᑯᑦ. ᓄᓇᓕᖕᒧᑦ ᐳᓚᕋᖅᑎᓪᓗᒋᑦ 
ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ (EHO), ᑕᒪᕐᒥᒃ ᐃᒡᓗᕐᔪᐊᑦ ᖃᐅᔨᓴᖅᑕᐅᓚᐅᖅᑐᑦ, ᓈᒻᒪᙱᑦᑐᒥᒃ 
ᑐᓴᖅᑎᑦᑎᔾᔪᑕᐅᓯᒪᔪᑦ ᖃᐅᔨᓴᖅᑕᐅᓚᐅᖅᑐᑦ, ᐃᓕᓐᓂᐊᖅᑎᑦᑎᓂᖃᖅᖢᑎᓪᓗ ᐱᔭᕆᐊᖃᖅᑐᓂᑦ.  
 
ᓄᓇᓕᖕᓄ ᐳᓛᕆᐊᕐᓃᑦ 
2025−ᒥ, ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ ᐱᓕᕆᔨᑦ ᑲᔪᓯᑎᑦᑎᓚᐅᖅᐳᑦ 41−ᓂᒃ ᓄᓇᓕᖕᓄᑦ 
ᐳᓛᕆᐊᖅᖢᑎᒃ − ᐃᓚᐅᙱᖦᖢᑎᒃ ᓄᓇᓖᑦ ᐃᖅᑲᓇᐃᔮᒃᓴᓖᑦ ᑕᒪᒃᑯᐊᓗ ᖃᐅᔨᓴᖅᓯᕙᖕᓂᖏᑦ ᖃᖓᙳᕌᖓᑦ 
− ᑲᔪᓯᑎᑦᑎᓪᓗᑎᒡᓗ ᑲᑎᖦᖢᒋᑦ 1,342−ᓂᒃ ᐃᓂᒋᔭᐅᔪᓂᒃ ᖃᐅᔨᓴᖅᓯᓂᕐᒥᒃ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᑐᕌᒐᖃᖅᑐᑦ ᖃᐅᔨᓴᖃᑦᑕᕐᓂᐊᖅᖢᑎᒃ ᐃᒡᓗᖅᔪᐊᖁᑎᖏᑕ ᐊᕙᑎᖏᓐᓂᒃ ᐅᑭᐅᖅ ᐃᓗᐊᓂ ᒪᕐᕈᐃᕐᓗᑎᒃ. 
ᑕᐃᒪᐃᒃᑲᓗᐊᖅᑎᓪᓗᒍ ᑕᒪᓐᓇ ᐊᔪᕐᓇᐃᓐᓇᐅᔭᖅᐳᖅ ᐱᔾᔪᑎᖃᖅᖢᓂ ᐊᔾᔨᒌᙱᑦᑐᓂᒃ ᐊᐅᓚᑦᑎᓂᕐᒧᑦ 
ᐊᔪᕐᓇᖅᑐᖅᓯᐅᕈᑕᐅᕙᒃᑐᓂᒃ ᐃᓚᒋᔭᐅᓪᓗᓂ ᒪᓂᒪᔪᖃᙱᓐᓂᖓᓄᑦ ᐃᖅᑲᓇᐃᔭᖅᑎᒋᔭᐅᔪᓂᒃ, ᓯᓚ 
ᖃᓄᐃᓐᓂᖓᓄᑦ ᐃᓂᒃᓴᖃᑦᑎᐊᙱᓐᓂᖓᓄᓪᓘᓐᓃᑦ ᓄᓇᓕᖕᓂ. ᑕᑯᓗᒍ ᑭᑉᐹᕆᒃᓯᓕᖅᓯᒪᔪᖅ 4 
ᐳᓛᕆᐊᖅᑕᐅᓚᐅᖅᓯᒪᔪᓄᑦ 2025−ᖑᑎᓪᓗᒍ. 

ᑎᑎᖅᓯᒪᔪᖅ 4: ᑕᑯᔭᖅᑐᖅᑕᐅᓚᐅᖅᑐᑦ ᓄᓇᓕᖕᓂᑦ 2025−ᒥᑦ* 
ᓄᓇᓕᒃ  ᐳᓛᕐᓗᒍ 
ᕿᑭᖅᑖᓗᒃ 
ᐃᒃᐱᐊᕐᔪᒃ ᒪᐃ, ᓄᕕᐱᕆ 
ᑲᖏᖅᑐᒑᐱᒃ ᐊᐃᕆᓕ, ᓯᑎᐱᕆ 
ᐊᐅᓱᐃᑦᑐᖅ ᒫᑦᓯ 
ᐃᒡᓗᓕᒃ ᕕᕗᐊᕆ, ᔪᓚᐃ 
ᐃᖃᓗᐃᑦ ᐃᖅᑲᓇᐃᔮᑦ ᐃᖃᓗᖕᓃᑦᑐᑦ, ᖃᐅᔨᓴᖅᑕᐅᖏᓐᓇᖃᑦᑕᖅᐳᑦ  
ᑭᒻᒥᕈᑦ ᒪᐃ, ᓄᕕᐱᕆ 
ᑭᙵᐃᑦ ᔭᓄᐊᕆ, ᒪᐃ, ᐅᑐᐱᕆ 
ᐸᓐᓂᖅᑑᖅ ᐃᖅᑲᓇᐃᔮᑦ ᐸᓐᓂᖅᑑᒦᑦᑐᑦ, ᖃᐅᔨᓴᖅᑕᐅᖏᓐᓇᖃᑦᑕᖅᐳᑦ 
ᒥᑦᑎᒪᑕᓕᒃ ᒫᔾᔨ, ᓄᕕᐱᕆ 
ᕿᑭᖅᑕᕐᔪᐊᖅ ᒫᔾᔨ, ᐅᑐᐱᕆ 
ᖃᐅᓱᐃᑦᑐᖅ ᒫᔾᔨ, ᐋᒡᒌᓯ 
ᓴᓂᕋᔭᒃ ᕕᕗᐊᕆ, ᔪᓚᐃ 
ᑭᕙᓪᓕᖅ  
ᐊᕐᕕᐊᑦ ᐊᐃᕆᓕ, ᓄᕕᐱᕆ  
ᖃᒪᓂ’ᑐᐊᖅ ᔪᓚᐃ, ᓄᕕᐱᕆ 
ᐃᒡᓗᓕᒑᕐᔪᒃ ᕕᕗᐊᕆ, ᓯᑎᐱᕆ 
ᓴᓪᓕᖅ ᔫᓂ 
ᓇᐅᔮᑦ ᒫᔾᔨ, ᐋᒡᒌᓯ 
ᑲᖏᖅᖠᓂᖅ ᐃᖅᑲᓇᐃᔮᑦ ᑲᖏᖅᖠᓂᕐᒦᑦᑐᑦ, ᖃᐅᔨᓴᖅᑕᐅᖏᓐᓇᖃᑦᑕᖅᐳᑦ 
ᓴᓂᑭᓗᐊᖅ ᕕᕗᐊᕆ, ᔫᓂ 
ᑎᑭᕋᕐᔪᐊᖅ ᒫᔾᔨ, ᐋᒡᒌᓯ 
ᕿᑎᕐᒥᐅᑦ  
ᐃᖃᓗᒃᑑᑦᑎᐊᖅ ᐃᖅᑲᓇᐃᔮᑦ ᐃᖃᓗᒃᑑᑦᑎᐊᕐᒦᑦᑐᑦ, ᖃᐅᔨᓴᖅᑕᐅᖏᓐᓇᖅᑐᑦ ᐅᓪᓗᖏᑦ ᓈᒻᒪᑦᑎᓪᓗᒋᑦ 
ᐅᖅᓱᖅᑑᖅ ᐊᐃᕆᓕ, ᐋᒡᒌᓯ 
ᑰᒑᕐᔪᒃ ᒪᐃ, ᐋᒡᒌᓯ 
ᖁᕐᓗᖅᑐᖅ ᒫᔾᔨ, ᓯᑎᐱᕆ 
ᑕᓗᕐᔪᐊᖅ ᐊᐃᕆᓕ, ᐋᒡᒌᓯ 
*ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥᑦ ᑕᑯᔭᖅᑐᕐᓃᑦ ᐋᖅᑭᒃᑕᐅᓯᒪᕙᒃᐳᑦ ᑐᙵᕕᖃᖅᑎᑕᐅᓪᓗᑎᒃ ᐊᕐᕌᒍᒋᔭᐅᔪᒥᒃ 
ᑕᐃᒪᐃᓐᓂᖓᓄᓪᓗ ᐊᒃᑐᖅᓯᑐᐃᓐᓇᕆᐊᖃᖅᐳᖅ ᖃᔅᓯᐅᓂᕆᔭᖏᓐᓂᒃ ᐳᓛᕆᐊᕐᓂᕆᔭᐅᕙᒃᑐᑦ ᐊᕐᕌᒍᒋᔭᐅᔪᒥ (ᐱᖓᓱᐃᖅᓱᕐᓗᑎᒃ 
ᐊᑕᐅᓯᐊᕐᓗᑎᒡᓘᓐᓃᑦ ᐳᓛᕆᐊᕐᓂᕆᔭᐅᔪᑦ ᐊᕐᕌᒍᒋᔭᐅᔪᒥ) 

 
ᓂᖀᑦ ᐃᓂᖏᓐᓂᒃ ᖃᐅᔨᓴᕐᓂᖅ 
ᐊᒥᓱᑦ ᖃᐅᔨᓴᖅᑕᐅᒐᔪᓲᑦ ᓂᕿᒃᑯᕕᖕᓂᑦ. ᐊᕙᑎᓕᕆᓂᕐᒧᑦ ᐅᖁᒪᐃᓐᓂᕐᓂᐊᕐᕕᖕᒥ ᓇᓗᓇᐃᖅᓯᒃᐸᑕ 
ᓱᕋᐃᔪᓂᒃ ᓂᕿᒋᔭᐅᓲᓂᒃ, ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᔪᓂᒃ ᐅᓂᒃᑳᒥᒃ ᑐᓂᓯᔪᖃᓲᖑᕗᖅ 
ᓇᖕᒥᓂᖃᖅᑎᒧᑦ/ᐊᐅᓚᑦᑎᔨᒧᑦ ᓇᓗᓇᐃᖅᓯᔪᒥᒃ ᒪᓕᒋᐊᓕᖕᓂᒃ ᓱᕋᐃᔪᓂᒃ ᐊᒻᒪ ᒪᓕᙱᑦᑐᓂᒃ ᐃᓄᖕᓄᑦ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᓄᐃᓕᖓᓂᕆᔭᐅᔪᓂᒃ ᖃᐅᔨᓴᖅᑕᐅᑎᓪᓗᒍ, ᐊᒻᒪᓗ 
ᐱᓕᕆᐊᖑᔭᕆᐊᓕᖕᓂᒃ ᐋᖅᑭᖕᓂᐊᕐᓗᒋᑦ ᓱᕋᐃᓂᕆᔭᐅᔪᑦ ᐅᕝᕙᓘᓐᓃᑦ ᖃᓄᐃᑦᑑᓂᖏᑦ.   
 
ᑕᒪᕐᒥᑲᓴᒃ ᓯᖁᒥᑦᑎᓂᐅᔪᑦ ᐋᖅᑭᒃᑕᐅᕙᒃᐳᑦ ᖃᐅᔨᓴᖅᑐᖃᕐᓂᖓᓂ, ᑭᓯᐊᓂ ᐊᕙᑎᓕᕆᓂᕐᒧᑦ 
ᐅᖁᒪᐃᓐᓂᕐᓂᐊᕐᕕᖕᒥ ᐱᓕᕆᔨᑦ ᐅᑯᓂᖓ ᐱᓕᕆᐊᖃᕈᓐᓇᖅᐳᑦ ᑕᐃᒪᐃᑦᑕᕆᐊᖃᖅᑎᑕᐅᒍᑎᒃ: 

• ᐅᖃᐅᓯᒃᑯᑦ ᑎᓕᓯᔾᔪᑎᒥᒃ ᑐᓂᓯᓗᑎᑦ, ᑭᖑᓂᐊᒍᑦ ᑎᑎᕋᖅᓯᒪᔪᒥᒃ ᑐᓂᓯᓗᑎᑦ, ᐱᔾᔪᑎᖃᕐᓗᓂ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖁᐊᖅᓵᕐᓇᖅᑐᒥᒃ. 

• ᓂᖀᑦ ᓱᕈᖅᑎᕐᓗᒋᑦ ᐊᒻᒪ ᓱᕈᖅᑎᕐᓗᒋᑦ ᐃᓄᐃᑦ ᖃᓄᐃᙱᑦᑎᐊᕈᓯᖏᑦ ᐊᒻᒪ 
ᐊᑦᑕᕐᓇᖅᑐᒦᑎᑦᑕᐃᓕᓗᒋᑦ. 

• ᓂᕆᔭᖅᑐᕐᕕᖕᒥ ᒪᑐᓗᒍ ᑎᒥᒧᑦ ᐊᑦᑕᕐᓇᖅᐸᑦ ᐊᒃᑐᐃᔾᔪᑕᐅᔪᓐᓇᕐᓗᓂ ᐃᓄᖕᓄᑦ. 
 
ᑕᑯᓗᒍ ᑎᑎᕋᖅᓯᒪᔪᖅ 5 ᐊᑖᓂ ᓂᕿᓄᑦ ᐃᓂᖏᓐᓂ ᖃᐅᔨᓴᕐᓂᖅ, ᐃᓚᐅᓪᓗᓂ ᖃᔅᓯᐅᓂᖏᑦ 
ᐊᑐᕐᓂᕐᓗᖕᓂᐅᔪᑦ. 
 

ᓇᓗᓇᐃᒃᑯᑕᖅ 5: ᐊᕙᑎᑦᑎᓐᓂ ᖃᓄᐃᙱᑦᑎᐊᕐᓇᖅᑐᑦ ᓂᕿᓄᑦ ᐃᓂᒋᔭᐅᕙᒃᑐᓂᑦ ᖃᐅᔨᓴᖅᓯᓃᑦ 
ᐱᓕᕆᐊᖑᓚᐅᖅᐳᑦ 2025−ᒥ 

ᑲᑎᖦᖢᒋᑦ ᖃᔅᓯᐅᓂᖏᑦ ᓂᕿᓄᑦ ᐃᓂᒋᔭᐅᕙᒃᑐᓂᒃ ᖃᐅᔨᓴᕐᓃᑦ* 523 
ᑲᑎᖦᖢᒋᑦ ᓂᖀᑦ ᐅᓄᕐᓂᖏᑦ ᐃᒻᒪᖄ ᐊᑕᐅᓯᖅ ᖃᐅᔨᓴᖅᑕᐅᔪᖅ 318 
ᖃᔅᓯᐅᓂᖏᑦ ᖃᐅᔨᓴᖅᑕᐅᔪᑦ ᓱᕋᐃᔪᖃᙱᖦᖢᓂ 194 
ᐊᒥᓲᓂᖏᑦ ᖃᐅᔨᓴᖅᑕᐅᔪᑦ ᐊᒃᓱᓪᓘᓐᓃᑦ ᐊᑕᐅᓯᖅ ᓯᖁᒥᑦᑎᓪᓗᓂ 329 
*ᐃᓚᖏᑦ ᓂᕆᔭᖅᑐᕐᕖᑦ ᖃᐅᔨᓴᖅᑕᐅᓯᒪᑐᐃᓐᓇᕆᐊᓖᑦ ᐊᑕᐅᓯᐊᙱᖦᖢᑎᒃ.   

 
ᐃᒪᑦᑎᐊᕙᖕᒧᑦ ᐅᔾᔨᖅᓱᖁᔨᔾᔪᑎᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᖃᑎᖃᑦᑎᐊᖅᐸᒃᐳᑦ ᓄᓇᕗᒻᒥ ᕼᐋᒻᒪᓚᒋᔭᐅᔪᓂᒃ 
ᐃᖏᕐᕋᔪᓕᕆᔨᒃᑯᓐᓂᓪᓗ ᐊᐅᓚᔪᓐᓇᐅᑎᓕᕆᔨᒃᑯᓐᓂᓪᓗ ᓄᓇᓕᖕᓂᓗ ᐱᔨᑦᑎᕋᖅᑎᓂᒃ ᓇᐅᑦᑎᖅᓱᖅᓯᔪᒪᓪᓗᑎᒃ 
ᐃᒪᕐᒥᑦ ᐱᔾᔪᑎᓕᖕᓂᑦ ᑭᐅᓯᑲᐅᑎᒋᕙᒡᓗᑎᒡᓗ ᐃᓱᒪᒋᔭᒃᓴᓂᒃ ᓴᖅᑭᑦᑐᖃᕌᖓᑦ.  
 
ᐃᒪᐅᑉ ᐱᐅᓂᖓ ᐊᒃᑐᖅᑕᐅᒃᐸᑦ ᐊᐅᓚᐅᑎᖏᑦ ᐊᔪᓕᖅᐸᑕ, ᐋᖅᑭᐅᒪᔾᔪᑎᖏᑦ, ᐅᕝᕙᓘᓐᓃᑦ 
ᓱᕈᕐᓇᖅᑐᖃᑐᐃᓐᓇᕆᐊᖃᖅᑐᓄᑦ, ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᒃ ᓴᖅᑭᑎᑦᑎᑐᐃᓐᓇᕆᐊᓕᒃ 
ᐃᒪᑦᑎᐊᕙᖕᒥᑦ ᐅᔾᔨᖅᓱᖁᔨᔾᔪᑎᒥᒃ. ᐅᔾᔨᖅᓱᖁᔨᔾᔪᑏᑦ ᖃᐅᔨᒪᔾᔪᑕᐅᔪᓐᓇᖅᐳᑦ ᑭᒃᑯᑐᐃᓐᓇᓂᒃ ᖃᓄᖅ 
ᐊᑦᑕᕐᓇᙱᑦᑐᒃᑯᑦ ᐃᒪᖃᑦᑎᐊᕈᓐᓇᕐᒪᖔᑕ, ᓂᖅᖠᐅᕈᑎᒃᓴᓂᒃ, ᐊᓯᖏᓐᓂᒡᓗ ᐊᑐᖅᑕᐅᔾᔪᓯᖏᓐᓄᑦ. 
 
ᐃᒪᕐᒧᑦ ᐅᖃᐅᔾᔨᒋᐊᕈᑏᑦ ᓴᖅᑭᑕᐅᑐᐃᓐᓇᕆᐊᓖᑦ ᖃᔅᓯᑲᓪᓚᖕᓄᑦ ᐱᔾᔪᑎᓄᑦ, ᐃᓚᐅᓪᓗᑎᒃ ᐃᒪᐅᑉ 
ᓱᓪᓗᓕᖏᑦ ᓱᕋᒃᑐᖃᖅᐸᑦ, ᓴᓗᒻᒪᖅᓴᐅᑎᖏᑦ ᐊᔪᓕᖅᐸᑕ, ᐅᕝᕙᓘᓐᓃᑦ ᐃᒪᐅᑉ ᐱᐅᓂᖓᓄᑦ ᖃᐅᔨᓴᕈᑎᑦ 
ᓇᓗᓇᐃᖅᓯᔪᑦ ᐊᑦᑕᕐᓇᑐᐃᓐᓇᕆᐊᓕᖕᒥᒃ. 

• ᐃᒪᕐᒥᒃ ᖃᓛᖅᑎᑦᑎᑲᑕᖁᔭᐅᔪᑦ (BWA): ᑐᓐᓂᖅᑯᑕᐅᕙᒃᐳᖅ ᐃᓱᒫᓘᑎᑕᖃᕌᖓᑦ 
ᓱᕈᕐᓇᖅᑐᖃᑐᐃᓐᓇᕆᐊᖃᕐᓂᖓᓂᒃ ᖁᐱᕐᕈᐊᕐᔪᖕᓄᑦ, ᐋᓐᐊᓂᓕᕐᓇᖅᑐᓄᑦ, ᐅᕝᕙᓘᓐᓃᑦ ᖁᒪᕐᓄᑦ. 

ᐃᒪᖅ ᖃᓛᖅᑎᑕᐅᔭᕆᐊᖃᖅᐳᖅ ᐃᒥᓚᐅᙱᓐᓂᕐᓂ, ᐆᑦᑎᓚᐅᙱᓐᓂᕐᓂ, 
ᓂᕿᓕᕆᓚᐅᙱᓐᓂᕐᓂᒡᓘᓐᓃᑦ. 

• ᐃᒥᕆᐊᖃᙱᓐᓂᕐᒧᑦ ᐅᖃᐅᔾᔨᒋᐊᕈᑎᑦ (DNCA): ᐃᒥᖁᔨᙱᓐᓂᕋᐃᔪᑦ ᓴᖅᑭᑕᐅᓲᑦ ᐃᒪᖅ 
ᓱᕈᕐᓇᖅᑐᖃᕌᖓᑦ, ᐲᒐᒃᓴᐅᙱᑦᑐᓂᒃ ᖃᓛᖅᑎᒃᑲᓗᐊᕐᓗᒋᑦ. ᐃᒪᖅ ᐊᑐᖅᑕᐅᔭᕆᐊᖃᙱᑦᑐᖅ 
ᐃᒥᒐᒃᓴᐅᓗᓂ ᓂᕿᓕᐅᕈᑕᐅᓗᓂᓘᓐᓃᑦ ᑭᓯᐊᓂ ᐅᕕᓂᖕᓂᐊᕈᑕᐅᔪᓐᓇᖅᑐᖅ ᐊᓯᖏᓐᓄᓪᓗ 
ᐃᒡᓗᒥᐅᑕᓄᑦ. 

• ᐅᖃᐅᔾᔨᒋᐊᕈᑎᒥᒃ ᐊᑐᖅᑕᐃᓕᒋᑦ (DNUA): ᑐᓂᔭᐅᔪᖅ ᐃᒪᖅ ᓱᕈᖅᓯᒪᒃᐸᑦ ᐊᑦᑕᕐᓇᖅᑐᓂᒃ, ᓲᕐᓗ 
ᐅᖅᓱᐊᓗᖕᒥᒃ ᐃᓚᐅᕈᑎᒃᓴᓂᒡᓘᓐᓃᑦ ᑯᕕᔪᓂᒃ. ᐃᒪᖅ ᐊᑐᖅᑕᐅᔭᕆᐊᖃᙱᑦᑐᖅ ᐃᒥᕈᑕᐅᓗᓂ, 
ᓂᕿᓕᐅᕈᑕᐅᓗᓂ, ᐅᕕᓂᖕᓂᐊᕈᑕᐅᓗᓂ, ᐅᐊᓴᕈᑕᐅᓗᓂ, ᐊᓯᖏᓐᓄᓪᓘᓐᓃᑦ ᐱᔾᔪᑕᐅᓗᓂ. 

 
ᑕᑯᓗᒍ ᑎᑎᕋᖅᓯᒪᔪᖅ 6 ᖃᔅᓯᐅᓂᖏᑦ ᐃᒥᖅᑕᐅᕙᒃᑐᒧᑦ ᐃᒪᕐᒧᑦ ᐅᖃᐅᔾᔨᒋᐊᕈᑎᑦ ᐅᖃᐅᓯᐅᓚᐅᖅᑐᑦ 
ᓄᓇᓕᒃᑎᒍᑦ 2025−ᒥ. 
 

ᑎᑎᖅᓯᒪᔪᖅ 6: ᐃᒥᕆᐊᖃᙱᓐᓂᕐᒧᑦ ᑐᓴᖅᑎᑦᑎᔾᔪᑎᑦ ᓇᓗᓇᐃᖅᑕᐅᓚᐅᖅᐳᖅ 2025−ᒥ2 
ᓄᓇᓕᒃ # ᒪᑐᐃᖅᑐᖅ # ᒪᑐᓯᒪᔪᖅ 

ᕿᑎᕐᒥᐅᑦ  2 2 
ᑰᒑᕐᔪᒃ 2 2 
ᑭᕙᓪᓕᖅ  6 6 
ᐊᕐᕕᐊᑦ 1 1 
ᖃᒪᓂ’ᑐᐊᖅ 1 1 
ᐃᒡᓗᓕᒑᕐᔪᒃ 1 1 
ᓴᓪᓕᖅ 1 1 
ᑲᖏᖅᖠᓂᖅ 2 2 
ᕿᑭᖅᑖᓗᒃ  13 12 
ᑲᖏᖅᑐᒑᐱᒃ 1 1 
ᐃᒡᓗᓕᒃ 1 1 
ᐃᖃᓗᐃᑦ 8 8 
ᐸᓐᓂᖅᑑᖅ 1 1 
ᒥᑦᑎᒪᑕᓕᒃ 1 0 
ᕿᑭᖅᑕᕐᔪᐊᖅ 1 1 
ᓄᓇᕗᑦ 21 20 

 
 

 
2 ᒪᕐᕉᒃ ᐅᖃᐅᔾᔨᒋᐊᕈᑎᐅᔫᒃ ᐱᒋᐊᓚᐅᖅᓯᒪᔫᒃ 2025 ᑐᖔᓂ ᐊᒻᒪ ᓱᓕ ᐊᑐᖅᖢᑎᒃ ᐃᓚᓕᐅᔾᔭᐅᓯᒪᙱᖦᖢᑎᒃ ᑎᑎᕋᖅᓯᒪᔪᓂ. 
ᓴᓂᑭᓗᐊᖅ DNCA−ᒦᑦᑐᖅ ᑕᕆᐅᖃᓗᐊᓕᕐᓂᖓᓄᑦ ᑕᐃᒪᙵᑦ ᔫᓂ 2016−ᖑᓚᐅᖅᑎᓪᓗᒍ. ᐃᒃᐱᐊᕐᔪᒃ ᐃᒥᕆᐊᖃᙱᖦᖢᑎᒃ 
ᐅᔾᔨᖅᓱᖁᔭᐅᕗᑦ ᐃᓱᓗᐊᕐᓂᖓᓄᑦ ᐋᒡᒌᓯ 2024−ᖑᓚᐅᖅᑎᓪᓗᒍ. 

ᐋᓐᓂᐊᖅᑕᐃᓕᒪᓂᕐᒥᑦ ᐅᔾᔨᕐᓇᖅᓯᑎᑦᑎᓂᖅ 
  
ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᐅᑉ ᑎᑎᕋᕐᕕᐊ, ᐃᓄᒋᐊᒃᑐᓄᑦ ᐋᓐᓂᐊᖃᖕᓇᙱᑦᑐᓕᕆᕝᕕᒃ ᐊᓯᖏᓪᓗ 
ᐋᓐᓂᐊᖃᕐᓇᙱᑦᑐᓕᕆᓂᖕᒨᖓᔪᑦ ᐱᓕᕆᖃᑎᒌᒃᐸᒃᐳᑦ ᐊᔾᔨᒌᙱᑦᑑᑎᓂᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐱᕚᓪᓕᖅᑎᑦᑎᓂᕐᒧᑦ ᐱᒋᐊᖅᑕᐅᓯᒪᔪᓂᑦ. ᐅᔾᔨᕐᓇᖅᓯᑎᑦᑎᕙᓪᓕᐊᓂᕐᒧᑦ ᐱᓕᕆᐊᖑᕙᓪᓕᐊᕗᑦ 
ᖃᔅᓯᑲᓪᓚᖕᓂ ᐱᓕᕆᐊᖑᔪᓂ, ᐃᓚᒋᔭᐅᓪᓗᓂ ᐋᓐᓂᐊᒥᒃ ᓯᐊᒻᒪᓲᒥᒃ ᖃᐅᔨᓴᖅᓯᓂᖅ, ᓄᓕᐊᕐᓂᒃᑯᑦ 
ᖁᐱᕐᕆᔾᔪᑕᐅᕙᒃᑐᑦ, ᑲᐱᔭᐅᓂᖅ, ᐃᒪᕐᓗ ᓂᕿᓄᓪᓗ ᖁᐋᖅᓵᕐᓇᖅᑕᐃᓕᒪᑎᑦᑎᓂᖅ.  
  
ᐃᓚᖏᑦ ᐆᒃᑑᑎᑦ ᐱᓕᕆᐊᖑᓚᐅᖅᑐᑦ ᑕᒪᑐᒪᓂ ᐊᕐᕌᒍᒥ ᑎᑎᕋᖅᓯᒪᔪᑦ ᐊᑖᓂ3: 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, ᐱᓕᕆᖃᑎᖃᖅᖢᑎᒃ ᓄᓇᓕᖕᓂ ᐱᔨᑦᑎᕋᖅᑎᓂᒃ 
ᐃᓕᓐᓂᐊᕐᓂᓕᕆᔨᒃᑯᓐᓂᓪᓗ, ᑲᔪᓯᑎᑦᑎᓚᐅᖅᐳᑦ ᓄᓕᐊᕐᓂᒃᑯᑦ ᖃᓄᐃᙱᑦᑎᐊᕈᓐᓇᕐᓂᕐᒧᑦ 
ᐃᓂᒋᔭᐅᖃᑦᑕᕐᓂᐊᖅᑐᒥᒃ ᐱᙳᐊᖅᑎᑦᑎᔪᖃᖅᑎᓪᓗᒍ ᐃᖃᓗᖕᓂ ᐱᑎᑦᑎᔪᒪᓪᓗᑎᒃ ᖃᐅᔨᒪᓂᕐᒥᒃ 
ᐊᑐᖅᑕᐅᔪᓐᓇᖅᑐᓂᒡᓗ ᐃᓐᓇᕈᖅᐸᓪᓕᐊᓂᕆᔭᐅᕙᒃᑐᓄᑦ, ᖃᓄᐃᙱᑦᑎᐊᖅᑐᓄᑦ 
ᐱᖃᓐᓇᕇᒍᓯᕐᓄᑦ, ᖁᐋᖅᓵᕐᓇᙱᑦᑐᒥᒡᓗ ᓄᓕᐊᕐᓂᕆᔭᐅᕙᒃᑐᓄᑦ. ᑖᒃᑯᐊ ᐱᒡᒍᓴᐅᑎᓃᑦ 
ᐅᐸᒃᑕᐅᖃᑦᑕᓚᐅᖅᑐᑦ ᐃᓅᓱᒃᑐᓄᑦ ᓄᓇᕘᓕᒫᒥ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᖅᑭᑦᑎᓚᐅᕆᕗᑦ 
ᖁᐱᕐᕆᓯᒪᓂᕐᒧᑦ ᐅᔾᔨᕈᓱᒃᑎᑦᑎᓂᕐᒥᒃ ᐅᔾᔨᕆᔭᐅᓕᒃᑲᓐᓂᖁᓪᓗᒍ ᖁᐱᕐᕆᓯᒪᓂᖅ ᐊᒻᒪ ᑲᔪᖏᖅᓴᐃᓂᖅ 
ᐱᑕᖃᖅᑎᑦᑎᑦᑕᐃᓕᒪᓂᕐᒥᒃ ᐊᒻᒪ ᖃᐅᔨᓴᖅᑕᐅᓂᕐᒥᒃ. ᓴᖅᑭᔮᖅᑎᑕᐅᔪᖅ ᐃᓚᖃᓚᐅᖅᐳᖅ 
ᓈᓚᐅᑎᒃᑯᑦ, ᐃᓄᖕᓄᑦ ᑐᓴᐅᒪᔪᓕᕆᔾᔪᑎᒃᑯᑦ ᒪᓂᓴᐅᑎᓂᒃ, ᐊᒻᒪ ᐊᑭᓐᓇᕐᒥᐅᑕᓂᒃ ᓄᓇᕘᓕᒫᒥ. 

• ᐳᕙᒡᓗᖕᓇᒧᑦ−ᐊᒃᑐᐊᓂᓖᑦ ᖃᓄᐃᙱᑦᑎᐊᕐᓂᕐᒧᑦ ᐅᔾᔨᕐᓇᖅᓯᑎᑦᑎᓂᕐᒧᑦ ᐱᓕᕆᐊᖑᕙᒃᑐᑦ 
ᐃᓚᖃᖅᐳᑦ ᓄᓇᕐᔪᐊᓕᒫᒥ ᐳᕙᒡᓗᖕᓇᒧᑦ ᐅᓪᓗᕆᔭᐅᔪᒥ ᐱᓕᕆᐊᖑᕙᒃᑐᓂᒃ, ᐃᓕᓐᓂᐊᕐᕕᖕᓄᑦ 
ᐳᓛᕆᐊᖅᐸᖕᓂᕐᒥᒃ ᐱᑎᑦᑎᔭᖅᑐᖅᖢᑎᒃ ᐳᕙᒡᓗᖕᓇᒧᑦ ᐃᓕᓐᓂᐊᖅᑎᑦᑎᓂᕐᒥᒃ, ᖃᖓᙳᕌᖓᑦ 
ᐱᓕᕆᕝᕕᖃᖅᐸᖕᓂᕐᒧᑦ ᐱᓕᕆᐊᖑᕙᒃᑐᓂᒃ ᐊᖑᑎᓄᑦ ᐃᓂᒋᔭᐅᕙᒃᑐᒥ, ᑐᑭᓯᒋᐊᕐᕕᒃᒥ, 
ᑎᒍᔭᐅᓯᒪᕝᕕᖕᓂᓗ ᐃᖃᓗᖕᓂ. 

• ᑲᓇᑕᐅᑉ ᐅᓪᓗᖓ ᐊᒻᒪ ᓄᓇᕗᑦ ᐅᓪᓗᖓᓂ ᐱᓕᕆᐊᖑᓚᐅᖅᑐᑦ ᐃᓄᒃᐸᓱᒡᔪᒃ ᐃᖅᖢᒃᑯᑦ 
ᑕᑯᒃᓴᐅᑎᑕᐅᔪᑦ, ᐅᔾᔨᕐᓇᖅᑐᓂᒃ ᑭᒃᑯᑐᐃᓐᓇᓂᒃ ᐃᓚᐅᑎᑦᑎᓚᐅᖅᐳᑦ ᐅᔾᔨᕈᓱᓕᖅᑎᑦᑎᓪᓗᑎᒡᓗ 
ᐃᖅᖢᒃᑯᑦ ᐋᓐᓂᐊᖅᑖᕆᔭᐅᓲᓂᒃ ᖃᐅᔨᓴᕐᓂᕐᒥᒃ. 

• ᓄᓇᓕᖕᓂ ᐱᓕᕆᖃᑎᖃᕐᓂᖅ ᐃᓚᒋᔭᐅᓪᓗᐊᑕᖅᐳᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐅᔾᔨᕐᓇᖅᓯᑎᑦᑎᓂᕐᒧᑦ ᐊᑐᖅᑕᐅᓇᔭᖅᑐᒧᑦ, ᑕᒪᓐᓇᓗ ᐃᓚᖃᖅᖢᓂ ᓲᕐᓗ ᐃᒪᓐᓇ, ᓄᓇᓕᖕᓄᑦ 
ᐳᓛᕆᐊᖅᐸᖕᓂᕐᒥᒃ ᐃᖅᖢᒃᑯᑦ ᐃᒃᐱᖕᓇᐃᑦᑐᓕᓂᖃᕐᓂᕐᒧᑦ ᖃᐅᔨᓴᖅᓯᓂᕐᒧᑦ 
ᐳᕙᒡᓗᖕᓂᕐᒧᓪᓗ−ᑲᒪᒋᔭᖃᓪᓗᐊᑕᖅᑐᓂᒃ ᐱᓕᕆᕝᕕᖃᕐᓂᕐᒥᒃ. ᑖᒃᑯᐊ ᐳᓚᕋᕐᓃᑦ ᐃᓚᖃᕋᔪᒃᐳᑦ 
ᐱᓇᓱᐊᕈᓯᓕᒫᒥᑦ ᖃᓄᐃᓕᐅᖅᑎᑦᑎᕙᒃᖢᑎᒃ ᐃᓚᐅᓪᓗᑎᒃ ᓈᓚᐅᑎᒃᑰᖅᑎᑦᑎᓂᖅ, ᐃᓕᓐᓂᐊᕐᕕᖕᒥ 
ᑐᙵᕕᓕᖕᓂᒃ ᐃᓕᓐᓂᐊᖅᑎᑦᑎᓂᖅ, ᑲᑎᒪᖃᑎᖃᕐᓂᖅ ᐃᓐᓇᕐᓂᒃ, ᑲᑎᒪᖃᑎᖃᕐᓂᖅ ᕼᐋᒻᒪᓚᒃᑯᓐᓂ 
ᓄᓇᓕᖕᓂᓗ ᓯᕗᓕᖅᑎᓂᒃ, ᐱᙳᐊᕐᕕᖕᒥ ᐅᖃᖃᑎᒌᖕᓂᖅ, ᓄᓇᓕᖕᓂᓗ ᓂᕆᕕᒡᔪᐊᖅᑎᑦᑎᓂᖅ.  

 
3 ᑖᒃᑯᐊ ᐊᑕᖐᙱᖦᖢᑎᒃ ᑎᑎᕋᖅᓯᒪᙱᓚᑦ ᑕᒪᐃᓐᓂᑦᑎᐊᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐅᔾᔨᕐᓇᖅᓯᑎᑦᑎᓂᕐᒧᑦ 
ᐱᓕᕆᐊᖑᕙᒃᑐᓂᒃ; ᐃᒪᓐᓇᖔᕐᓕ, ᐆᒃᑑᑎᑦ ᐱᒋᐊᖅᑕᐅᓂᑯᑦ 2025−ᒥ. 

• ᑲᔪᓰᓐᓇᖅᑐᒥᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐅᔾᔨᕐᓇᖅᓯᑎᑦᑎᓂᕐᒥᒃ ᐱᓕᕆᔪᖃᖅᐸᒃᑭᕗᖅ 
ᐊᒃᑐᐊᓂᓕᖕᓂᒃ ᐃᒥᐊᓗᖕᒧᑦ, ᓱᕐᕋᖕᓇᖅᑐᒧᑦ, ᓂᕿᓄᑦ ᓂᕿᑦᑎᐊᕙᓕᕆᓂᕐᒧᓪᓗ, ᐊᓯᖏᓐᓄᓪᓗ 
ᑭᒃᑯᑐᐃᓐᓇᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓯᕗᓪᓕᖅᐸᐅᔾᔭᐅᓯᒪᔪᓄᑦ ᑎᑎᕋᖅᓯᒪᔪᑎᒍᑦ 
ᐱᕙᓪᓕᐊᔪᑎᒍᑦ ᓄᓇᓕᖕᓂᓗ ᐃᓚᐅᑎᑦᑎᕙᖕᓂᕐᒧᑦ ᐱᓕᕆᐊᖑᕙᒃᑐᓄᑦ.  

 
ᐱᐊᓂᒍᑎᒋᓗᒍ 
 
2025−ᒥ ᐅᓂᒃᑳᓕᐅᕐᓂᕐᒧᑦ ᐊᕐᕌᒍᒋᔭᐅᔪᖅ ᐅᔾᔨᕐᓇᖅᓯᑎᑦᑎᓚᐅᖅᐳᖅ ᑕᒪᐃᓐᓂᒃ ᓴᙱᓂᕆᔭᐅᔪᓂᒃ 
ᐊᓂᒍᖅᑎᓐᓇᓱᒋᐊᖃᖅᐸᒃᑐᓂᒡᓗ ᐅᖁᒪᐃᓐᓂᕐᓂᐊᕐᕕᖕᒧᑦ ᐊᑐᖅᑕᐅᕙᒃᑐᓂᒃ ᓄᓇᕗᒻᒥ. ᑕᒪᒃᑯᐊ 
ᐅᖁᒪᐃᓐᓂᕐᓂᐊᕐᕕᖕᒧᑦ ᐱᓕᕆᔨᒋᔭᐅᕙᒃᑐᑦ, ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᑎᑦᑎᕙᒃᑐᑦ, ᓄᓇᓕᖕᓂᓗ 
ᐱᓕᕆᖃᑎᒋᔭᐅᔪᑦ ᑭᐅᓯᑦᑎᐊᖅᐸᒃᑲᓗᐊᖅᑎᓪᓗᒋᑦ ᑲᔪᓯᓂᖃᑦᑎᐊᖅᑐᒃᑯᑦ ᐅᖃᐅᓯᐅᔭᕆᐊᓕᖕᓄᑦ 
ᐋᓐᓂᐊᕆᔭᐅᓕᖅᐸᒃᑐᓄᑦ, ᓇᒧᙵᕈᓘᔭᖅᑐᓄᑦ, ᐊᓯᖏᓐᓄᓪᓗ ᑭᒃᑯᑐᐃᓐᓇᓄᑦ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓱᒪᒋᔭᒃᓴᓄᑦ, ᑲᔪᓰᓐᓇᖅᑐᑦ ᐊᓂᒍᖅᑎᓐᓇᓱᒋᐊᖃᖅᐸᒃᑕᕗᑦ. 
ᐃᓱᒫᓘᑕᐅᓗᐊᙳᐊᖅᑐᑦ ᖁᐱᕐᕆᓯᒪᐃᓐᓇᖅᑐᑦ ᖁᐱᕐᕆᔾᔪᑕᐅᓲᑦ ᐊᒻᒪ ᐊᐃᑦᑐᕐᓘᑕᐅᔪᓐᓇᖅᑐᑦ ᐋᓐᓂᐊᑦ 
ᐊᒃᑐᐃᔾᔪᑕᐅᕐᔪᐊᓲᑦ ᓄᓇᕗᒻᒥᐅᓄᑦ. 
 
ᓄᓇᕘᑉ ᓄᓇᖓ, ᐃᓅᖃᑎᒌᖕᓂᖅ, ᐊᕙᑎᒧᓪᓗ ᐃᓗᓕᖏᑦ ᐱᔭᕆᐊᖃᖅᐳᑦ ᐊᐅᓚᑕᐅᔪᒥᒃ 
ᑲᔪᓯᑎᑕᐅᖏᓐᓇᖅᑐᒥᒡᓗ ᑭᒃᑯᑐᐃᓐᓇᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᑐᖅᑕᐅᓇᔭᖅᑐᒥᒃ 
ᐱᔾᔪᑎᖃᓪᓗᐊᑕᖅᑐᒥᒃ ᐱᑕᖃᖅᑎᑦᑎᑦᑕᐃᓕᒪᓂᕐᒥᒃ, ᐊᑲᐅᓂᖅᓴᒃᑰᕆᐊᖅᑎᑦᑎᓵᓕᓂᕐᒥᒃ, ᓇᐅᑦᑎᖅᓱᖅᓯᓂᕐᒥᒃ, 
ᓄᓇᓕᖕᓂᓗ ᐃᓚᐅᑎᑦᑎᓂᕐᒥᒃ. ᐱᓕᕆᖃᑎᒌᖏᓐᓇᕐᓂᖅ ᓄᓇᕗᒻᒥ ᐱᓕᕆᕝᕕᖕᓂ, 
ᐋᓐᓂᐊᖃᕐᓇᙱᑦᑐᓕᕆᔨᓂᒃ, ᐃᓄᐃᑦ ᑲᑐᔾᔨᖃᑎᒌᖏᑦ, ᕼᐋᒻᒪᓚᒃᑯᑦ, ᐊᒻᒪ ᓄᓇᓕᖕᓂ ᐱᓕᕆᖃᑎᒋᔭᐅᔪᑦ 
ᐱᒻᒪᕆᐅᕗᑦ. 
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᖏᖅᓯᒪᐃᓐᓇᖅᑐᑦ ᓴᐳᔾᔨᓂᕐᒥᑦ ᐊᒻᒪ ᓴᖅᑭᔮᖅᑎᑦᑎᓂᕐᒥᑦ 
ᖃᓄᐃᙱᑦᑎᐊᕐᓂᕐᒧᑦ ᐊᒻᒪ ᐃᓅᑦᑎᐊᕐᓂᕐᒧᑦ ᓄᓇᕗᒻᒥᐅᓄᑦ ᖃᐅᔨᔾᔪᑕᐅᓯᒪᔪᓂᑦ−ᑐᓴᐅᒪᑎᑕᐅᔪᓂᑦ 
ᐅᖁᒪᐃᓐᓂᕐᓂᐊᕐᕕᖕᒧᑦ ᐊᑐᖅᑕᐅᕙᒃᑐᓂᑦ, ᑭᐅᓴᕋᐃᑦᑐᓂᑦ ᐋᓐᓂᐊᓂᑦ ᓄᖅᑲᖓᑎᑦᑎᓂᕐᒥᑦ ᐊᒻᒪ 
ᐊᐅᓚᑦᑎᓂᕐᒥᑦ ᐊᑐᖅᑕᐅᔪᓂᑦ. 

